
Kirish. Talaba-aktyorlarning sahna nutqiga oid bilim va ko‘nikmalarini 

takomillashtirishda dars jarayonidagi mashg‘ulotlar birlamchi omil hisoblanib, asosiy bilim va 

ko‘nikmalar bevosita auditoriya mashg‘ulotlarida “Sahna nutqi” fani pedagogining badiiy 

rahbarligida amalga oshiriladi.  

Dars jarayonidagi mashg‘ulotlar orqali talaba-aktyorlarning sahna nutqiga oid bilim va 

ko‘nikmalarini takomillashtirishda avvalo 60211100 – “Aktyorlik san’ati” (dramatik teatr va 

kino aktyorligi san’ati) ta’lim yo‘nalishi o‘quv rejasidagi “Sahna nutqi” fanining o‘quv dasturlari 

tahlil qilindi. Tahlil natijasiga ko‘ra o‘quv rejasidagi har bir auditoriya mashg‘uloti yuzasidan 

talaba-aktyorlarning sahna nutqiga oid bilim va ko‘nikmalarini takomillashtirishga qaratilgan 

metodik tavsiyalar ishlab chiqildi. 

Mavzuga oid adabiyotlar tahlili. Talaba-aktyorni tarbiyalashda sahna nutqiga oid 

bilim va ko‘nikmalarni takomillashtirish aktyorlik maktabidagi amaliy izlanishlarning 

asosiy omillaridan sanalib, soha mutaxassislari va tadqiqotchilar M.Uyg‘ur, 

YE.Bobojonov, A.Hidoyatov, SH.Burxonovlar tomonidan o‘tgan asrning birinchi yarim 

yilligigacha olib borilgan amaliy izlanishlarda o‘z ifodasini topgan bo‘lib, keyinchalik 

tadqiqotchilar N.Aliyeva [1], L.Xo‘jayeva [9], S.Inomxo‘jayev [2; 3], A.Nosirova [4; 5], 

A.To‘laganov [6], G.Xalikulova [7], M.Xodjimatova [8] izlanishlari talaba-aktyorning sahna 

nutqiga oid bilim va ko‘nikmalarini takomillashtirishning fundamental taraqqiyotiga 

hissa qo‘shgan.  

Talaba-aktyorlarning sahna nutqiga oid bilim va ko‘nikmalarini takomillashtirishda dars 

jarayonidagi mashg‘ulotlar muhim nazariya va amaliyotni hamda ijodiy ko‘nikmalarni 

shakllantiruvchi, rivojlantiruvchi pedagogik jarayon bo‘lib, san’at ta’limida dars jarayonidagi 

mashg‘ulotlar turlari 1-rasmda ifodalangan (1-rasmga qarang):  

 

https://doi.org/10.47390/SP1342V3I9Y2023N38


SCIENCEPROBLEMS.UZ-Ижтимоий-гуманитар фанларнинг долзарб муаммолари № 9 (3)-2023 

 

290 

1-rasm. San’at ta’limida dars jarayonidagi mashg‘ulotlar turlari 

San’at ta’limida dars jarayonidagi mashg‘ulotlarning spetsifik tasnifi 1-jadvalda 

ifodalangan (1-jadvalga qarang): 

1-jadval. 

San’at ta’limida dars jarayonidagi mashg‘ulotlarning spetsifik tasnifi 

Dars jarayonidagi 

mashg‘ulot turi 

Mashg‘ulot turining spetsifik tasnifi 

Ma’ruza Sahna nutqi bo‘yicha nazariy bilimlar tizimli ravishda talaba-

aktyorlarga yetkaziladi. Bu jarayonda o‘qituvchi nazariy bilimlarni 

amaliyotda, ya’ni sahnada qo‘llash yo‘llari bilan tanishtiradi. Ma’ruza 

darslarini tashkil etish ancha murakkab va ko‘p mehnat talab qiladigan 

faoliyatdir. Ma’ruza tajribali, yuksak darajada pedagogik mahoratga ega 

bo‘lgan ta’lim beruvchining intellektual salohiyati asosida tashkil etiladi.  

Ma’ruzaning maqsadi talaba-aktyorlarningning musatqil fikrlash 

qobiliyatlarini rivojlantirish, bilim va faoliyat malakasini oshirish 

hamda dunyoqarashini, badiiy tafakkurini yuksaltirishdan iborat. 

Amaliyotda ma’ruzaning ma’ruza-hikoya; ma’ruza-suhbat; ma’ruza-

munozara; ommaviy ma’ruza turlaridan foydalaniladi. 

Amaliy Aniq maqsadga qaratilgan va aniq bir topshiriqni bajarish uchun 

kerakli nazariy darsda olingan maxsus bilimlar asosida malaka va 

ko‘nikmalar shakllantirish maqsadida olib boriladigan rejali didaktik 

harakatga aytiladi. 

“Sahna nutqi” fanidan amaliy mashg‘ulot maxsus ijodiy ustaxonada 

o‘tkaziladi. Sahna nutqiga oid nazariy bilimlar malaka va ko‘nikmaga, 

ya’ni aktyorlik ijrosiga aylanadi. Bu jarayonda o‘rgatuvchi va nazoratchi 

bu pedagogdir.  

Individual Sahna nutqini o‘zlashtirishda eng asosiy mashg‘ulot, pedagogik-

ijodiy jarayondir. Individual mashg‘ulot ma’ruza va amaliy 

mashg‘ulotning mantiqiy va izchil davomi bo‘lib, asosan ijodiy 

yo‘nalishlardagi oliy ta’lim muassalarida olib boriladi. Individual  

mashg‘ulotda pedagog talaba-aktyorning individual iqtidori va 

imkoniyati inobatga olgan holda guruhli mashg‘ulotlardagi vazifa va 

topshiriqlarni mustahkamlaydi. Talaba-aktyorning individual 

mahoratidan kelib chiqib qo‘shimcha vazifalar beriladi.  

Repititsiya Takrorlash degan ma’noni bildirishi hammasini oydinlashtiradi. 

Demak, bilimlarni ko‘nikmaga aylantirish uchun faqat takrorlash, qayta-

qayta takrorlash yo‘li bilan erishiladi. Bu jarayon aynan repititsiyada 

amlag oshiriladi. Repititsiyaning maqsadlari har xil bo‘ladi. Masalan, 

birinchi tanishish, ikkinchi tushunish, uchinchi tahlil qilish, to‘rtinchi 

tartiblash, beshinchi takrorlash. Xullas to progongacha ishlab ko‘rib, 

keragini bajaradigan jarayon.   

Progon Nazariy mashg‘ulotlarda olingan bilim, amaliy, individual va 

repititsiyada bajarilgan, o‘rganilgan va erishilgan ko‘nikmalarni 

“yaxlitlikka” olib kelishning ilk qadami. YA’ni, progon – repetitsiyalarda 

alohida, to‘xtatilib, qayt ishlanib, bosqichma-bosqich o‘zlashtirilgan 

ijodiy ishlarning “boshidan oxirigacha yaxlit” to‘xtatmay ijro qilib 

tekshirib olinadigan jarayonning boshlanishi.  

Bosh progon Yakuniy ko‘rikka ko‘rsatiladigan ijodiy ishlarning o‘zgarmas, yakuniy 

bosqichi. Bosh progonda ijro qanday bo‘lsa yakuniy ko‘rikda ham 

shunday ijro zarur bo‘ladi. Bosh progon ijodiy dasturni to‘xtatmasdan 

ijro qilib, xatolarni yopib, kamchiliklarni bildirmay, holatdan kelib 

chiqib, oqlab o‘ynay olish ko‘nikmasidir. Talaba-aktyor ana shu 

beixtiyoriy, badihago‘ylik darajasidagi erkin ijroga erishgach, yakuniy 

ko‘rikka ruxsat beriladi. 

Yakuniy ko‘rik Talaba-aktyorning bir semestr davomida bajarishi lozim vazifalarni 

qay darajada o‘zlashtirganini, ya’ni ijro mahoratini tomoshabin (kafedra 

professor-o‘qituvchilari, qiziquvchi talabalar)ga namoyish etish. Talaba-

aktyor shu kungacha o‘z repertuarini faqat ustozi ko‘z o‘ngida, uning 

nazoratida bajargan bo‘lsa, yakuniy ko‘rikda xolis, tomoshabinga 

murojaat holatini yuzaga keltirib,tomoshabin bilan yolg‘iz haqqoniy 

munosabatga kira olish ko‘nikmasini egallaydi. Yakuniy ko‘riklar talaba-

aktyorni spektaklga yetaklaydi.  

Tahlil va natijalar. Tadqiqot jarayonida talaba-aktyorlarning sahna nutqiga oid bilim 

va ko‘nikmalarini takomillashtirishda dars jarayonidagi mashg‘ulotlar asosan an’anaviy 

o‘qitish metodikasi hamda “ustoz-shogird” an’analari asosida olib borilishi aniqlandi. Shu 

ma’noda “Sahna nutqi” fanini o‘qitishda pedagogik ta’lim texnologiyalarini amaliyotga keng 

tatbiq etish zarurati mavjud. 

Shu sababli talaba-aktyorlarning sahna nutqiga oid bilim va ko‘nikmalarini 

takomillashtirishda dars jarayonidagi mashg‘ulotlarni takomillashtirish yuzasidan pedagogik 

tajriba-sinov ishlari jarayonida keng qo‘llanilgan va o‘z samarasini bergan pedagogik ta’lim 

texnologiyalarini tavsiya etamiz. 

Mazkur pedagogik ta’lim texnologiyalari moslashtirilgan va spetsifik ta’lim 

texnologiyalaridan iborat (2-rasmga qarang): 

2-rasm. Sahna nutqiga oid bilim va ko‘nikmalarni takomillashtiruvchi ta’lim 

texnologiyalari 

 

Moslashtirilgan ta’lim texnologiyalari bu – umumta’lim tizimiga tatbiq etilgan ta’lim 

texnologiyalarining san’at ta’limiga, xususan “Sahna nutqi” fanini o‘qitishga moslashtirilgan 

holati bo‘lib, bu jarayonni BBB ta’lim texnologiyasi misolida tadqiq etamiz. 

BBB ta’lim texnologiyasi. BBB – bilaman, bilib oldim, bilishni xohlayman texnologiyasi 

talaba-aktyorga muayyan mavzular bo‘yicha bilimlar darajasini baholay olish imkoniyatini 

beradi. Aniq mavzu, matn, bo‘lim bo‘yicha izlanuvchanlikni olib borish, tizimli fikrlash, 

tuzilmaga keltirish, tahlil qilish ko‘nikmalarini rivojlantiradi. 

Mashg‘ulot ikki guruh bo‘lib amalga oshirilib, so‘ng taqqoslab, solishtirib, bajarilgan 

faoliyat tahlil etiladi. Mashg‘ulot mavzusi talaba-aktyorlarning sahna nutqi fanidan bilim va 

ko‘nikmalarini takomillashtirishda o‘tilgan ma’ruza va amaliy darslardan egallangan bilimlarini 

baholashda qo‘llanadi. 

Misol uchun pedagogik tajriba-sinov ishiga jalb etilgan O‘zbekiston davlat san’at va 

madaniyat instituti Farg‘ona mintaqaviy filiali 60211100 – “Aktyorlik san’ati” (musiqali tear 

aktyorligi) ta’lim yo‘nalishi 2-kurs talabalari “Urg‘u” mavzusida BBB texnologiyasini 

quyidagicha amalga oshirgan (2-jadvalga qarang): 

2-jadval: 

“Urg‘u” mavzusi misolida BBB texnologiyasi 

Bilaman Bilib oldim Bilishni 

xohlayman 

1. Urg‘u – o‘zbek 

tilida so‘zning oxiriga 

tushadi. 

1. Dinamik urg‘u – bo‘g‘in kuchli va shiddatli 

talaffuz etiladi; 

Ijroda qanday 

qo‘llanadi? 

2. Bu bo‘g‘in 

kuchliroq talaffuz 

etiladi. 

 

2. Musiqiy ohangli urg‘u – tonik xromatik urg‘u 

turli ma’nolarda ifodalanadi; 

3. Mantiqiy urg‘u – so‘zning eng asosiy bo‘g‘inini 

ko‘rsatuvchidir. Bular ajratiladi va bo‘rttiriladi.  

Mantiqiy urg‘u: 

a) harakatlanuvchi erkindir; 

b) maqsadga olib boruvchi harakatni belgilaydi; 

v) fikrdagi tayanch so‘zni topib bo‘rttiriladi, 

qolganlari bilan yumshoq va mayin birlashtiriladi; 

g) rejissorlik talqinida mantiqiy urg‘u eng sodda 

va kichik bo‘lakda bo‘ladi; 

d) obraz nutqida partnyordan kelib chiqib 

o‘zgaradi; 

4. Erkin urg‘u – so‘zning bosh bo‘g‘iniga ham 

tushadi va o‘zgaradi. 

Jadvallar chizilsa, to‘la holatida yozib chiqilsa, qayta o‘qib chiqilsa, fikrlar takroriy 

muhokama etilsa, ongning eslab qolishi, tushunib, hazm qilishi osonlashadi. BBB texnologiyasi 

umumlashgan to‘liq holatga keladi. 

Spetsifik ta’lim texnologiyalari bu – tadqiqot yuzasidan tashkil etilgan va o‘tkazilgan 

pedagogik tajriba-sinov ishlarida pedagogik tajribaga tayangan holda amaliyotga joriy etilgan 

“Sahna nutqi” fanini o‘qitishning spetsifik ta’lim texnologiyalari. 

Talaba-aktyorlarning sahna nutqiga oid bilim va ko‘nikmalarini takomillashtirishda 

pedagogik tajribaga tayangan holda “Sahna nutqi” fanini o‘qitish spetsifik ta’lim texnologiyalari 

ishlab chiqildi va pedagogik tajriba-sinov jarayonida amaliyotga tatbiq etildi. Bu jarayonni 

“Beshbarmoq” va “Shokolad” ta’lim texnologiyalari misolida tadqiq etamiz. 

“Beshbarmoq” ta’lim texnologiyasi. Adabiy asar tahlili – asarning tayanch suyagi, 

umurtqasi. Agar u to‘g‘ri shakllansa asar ijroda mustahkam puxta asarga aylanadi. Tanlangan 

adabiy asar o‘qib chiqib, tushungan va ta’sirchan barcha bo‘laklari belgilab boriladi. Siz 

aytmoqchi bo‘lgan, niyatingizdagi fikrga mos “syujet” bayonini tanlab olinadi. Aytaylik siz ota 

haqida uning mashaqqatli, sharafli mehnati haqida gapirishni niyat qildingiz. Bu niyatni amalga 

oshirish uchun matnlar tanlab oldingiz. Endi uni tinglovchiga yetkazishning yo‘lini aniqlaysiz. 

“Aktyorlik mahorati” fanida voqealar qatori degan atamadan kelib chiqib tanlangan asar 

lavhasini voqealar tizimida ko‘rib chiqib, bo‘laklarga bo‘lasiz. Masalan: kaft – asosiy matn 

(adabiyot asari); bosh barmoq – kirish bo‘lagi (saralangan matn); ko‘rsatkich barmoq – 

boshlang‘ich bo‘lak ( tushuncha); o‘rta barmoq – asosiy bo‘lak (muammolar tahlili); xazina 

barmoq – markaziy bo‘lak (tahlil isboti); jimjiloq barmoq – yakuniy bo‘lak (izoh, xulosa). 

Boshlang‘ichda boshlangan fikr finalda yakunlanadi. Markaziy bo‘lakda holat his-

hayajon bo‘laklar ichki tempo-ritmi eng yuqori pardaga ko‘tariladi (3-rasmga qarang): 

3-rasm. “Beshbarmoq” ta’lim texnologiyasi 

Bu talaba-aktyorda ichki bajaradigan vazifasini aniq bilishi va tayinli ish bilan 

shug‘ullanib, o‘z niyatiga yetishda “yo‘l xaritasi” vazifasini o‘taydi. Buni talaba-aktyor xotirasida 

saqlash, bo‘laklar ketma-ketligi va uzviy bog‘liqligini his qilib turadi. Ijroda izchillik, mantiqiylik 

rishtasi uzilmay tomoshabin diqqatini o‘zi bilan barobar ishlashga erishadi. Demak, aktyor va 

tomoshabinda o‘zaro aloqadorlik zanjiri uzilmaydi. Matndagi bo‘laklar so‘zdan boshlanib, qaysi 

so‘zda tugashini bilib, ularni so‘zlash jarayonida qanday ish bajarishini aniqlab oladi. Masalan: 

kirish bo‘lagida – nima uchun aynan shu asar tanladi;  boshlang‘ich bo‘lakda – hammaga 

ma’lumot yetkazaman; asosiy bo‘lakda – muammo nimada? tushuntiraman; markaziy bo‘lakda 

– chora bormi? aniqlayman; yakuniy bo‘lakda – boshqa yo‘l yo‘q? bormi? chora axtaraman, 

xulosa. 

Bu ta’lim texnologiyasi “Sahna nutqi” fanini badiiy so‘z fanidan farqlaydi va teatr 

sahnasidagi nutqni vujudga keltiradi. YA’ni badiiy so‘zda ijrochi o‘zi tushungan fikrni yetkazib 

tushuntirib bersa, “Sahna nutqi” fani talabi – tinglovchini o‘zgartirish o‘zi bilan hamfikr qilish 

uchun kurash olib boradi. 

“Shokolad” ta’lim texnologiyasi. G‘azal o‘qish ijro yo‘li matla’ va maqta’ning e’tibor berib 

o‘qilishidan boshlanadi. Matla’ – g‘azal nima haqidaligini, maqta’ – xotima, xulosa, yakun, kesish 

ma’nolarini anglatadi. 

Ularni albatta boshqa baytlardan ajratib, holat – his-xayajon pauzasini qo‘llay bilish 

lozim. Hech bo‘lmasa, mantiqiy pauzani olishi shart. Shohbayt – g‘azal markazi yoki maqtadan 

avvalgi paytda kelishni nazarda tutiladi (4-rasmga qarang): 

4-rasm. “Shokolad” ta’lim texnologiyasi 

Shunday shaklda eslab qolish, yozib olish, belgilab olish taklif etiladi. O‘qish shaklini 

mazmunan to‘ldira olish talaba-aktyor qobiliyatining darajasiga bog‘liq holdir. 

Xulosa va takliflar. Dars jarayonidagi mashg‘ulotlar orqali talaba-aktyorlarning sahna 

nutqiga oid bilim va ko‘nikmalarini takomillashtirish yuzasidan olib borilgan tadqiqot 

yuzasidan quyidagi xulosalarga kelindi: 

− dars jarayonida talaba-aktyorlarning sahna nutqiga oid bilim va ko‘nikmalarini 

takomillashtirishda an’anaviy o‘qitish metodikasi va “ustoz-shogird” an’analaridan foydalanish 

bu milliy teatr san’ati maktabi an’analarining bardavomligini ta’minlovchi omildir; 

− dars jarayonida talaba-aktyorlarning sahna nutqiga oid bilim va ko‘nikmalarini 

takomillashtirishda pedagogik ta’lim texnologiyalarni amaliyotga tatbiq etish natijasida talaba-

aktyorlarning erkin fikr va badiiy mushohadasi, individual mahorati rivojlanishi kafolatlanadi; 

− dars jarayoniga spetsifik ta’lim texnologiyalarning tabiq etilishi talaba-aktyorlarning 

sahna nutqiga oid bilim va ko‘nikmalarining yanada  takomillashuviga asos bo‘ladi. 

